
Aa! Dzina ḽanga ndi Muvhuya. Ndi khou ya u 
ni vhudza uri ndi ḓiṱhogomelisa hani.

Mma vha ri ndi zwa ndeme u ṱhogomela 
mivhili yashu.

Zwine ra ḽa na u nwa ndi zwa ndeme. U dzula 
wo kuna na u ita nyonyoloso ndi zwa ndeme. 
Zwine ra ambara na uri ri eḓela lungafhani na 
zwone ndi zwa ndeme!

Ndi ḽa zwiḽiwa zwo vhalaho zwa pfhushi, zwi 
ngaho miroho, mitshelo, makumba, nḓuhu, 
outsu, ṋama ya khuhu na khovhe.

Matshipisi, khekhe, maḓomboro na maḽegere 
zwi a ḓifha fhedzi a zwi na pfhushi! Ndi zwi 
ḽa fhedzi arali ndi tshi pfhesesa uri ndi tea u 
ḓitakadza.

Ndi vha na mutakalo wavhuḓi nga u nwa maḓi 
o kunaho. Khotsi anga vha ri maḓi a shuma u 
kunakisa mivhili yashu.

Ndi dovha nda nwa na mafhi, ane a khwaṱhisa 
maṋo ashu. Khaladzi anga Tsumbe u funa 
mafhi!

Dzidzhusi na nyamunaithi dzi a ḓifha fhedzi 
a dzi na mutakalo wavhuḓi! A thi dzuleli u dzi 
nwa.

No vha ni tshi zwi ḓivha?

Roṱhe ri tea u nwa ngilasi 
dza malo dza maḓi nga 
ḓuvha.

Mma vha ri u dzula ro kuna zwi thusa uri ri vhe 
na mutakalo wavhuḓi.

Ndi dzulela u ṱamba zwanḓa. Izwi zwi thivhela 
zwitzhili uri zwi si ye kha zwipiḓa zwa muvhili.

Ndi vhala u guma kha fumi musi ndi tshi 
ṱamba zwanḓa. Izwi ndi u itela u khwaṱhisedza 
u kuna vhukuma.

Ndi ṱamba na maṋo matsheloni maṅwe na 
maṅwe na nga madekwana ndi sa athu eḓela.

Ndi ambara u ya nga mutsho.

Vhuria ndi dudedza milenzhe nga maswogisi. 
Ndi dudedza ṱhoho yanga nga muṅadzi, nda 
dudedza mukulo wanga nga tshikhafu. Dzhesi 
i dudedza muvhili wanga. Izwi ndi zwa ndeme 
uri ndi songo lwala.

Tshilimo ndi ambara zwiambaro zwo dzikaho, 
zwi ngaho vhurukhu vhupfhufhi na zwikhipha. 
Ndi ambara gebisi ndi tshi bva, u ḓitsireledza 
kha ḓuvha.

Ndi zwa ndeme u ita nyonyoloso lwa 
tshifhinga tshilapfhu uri ndi vhe na mutakalo 
wavhuḓi.

Masiari maṅwe na maṅwe ndi a bva, nda 
fhufhafhufha nga khadi. Izwi zwi thusa 
u khwaṱhisa muvhili wanga na u vha na 
mutakalo wavhuḓi.

Ndi tea u vuwa nga awara ya vhurathi nga 
matsheloni u ḓilugisela u ya tshikoloni, nga 
zwenezwo ndi tsima luvhone nga awara ya 
vhumalo vhusiku.

Khotsi anga vha ri muvhili wanga na vhuluvhi 
hanga zwi awela na u aluwa musi ndo eḓela. 
U eḓela zwavhuḓi zwi nthusa u futelela na u 
guda tshikoloni.

No vha ni tshi zwi ḓivha?

Vhana vha tshikoloni tsha 
fhasi vha tea u eḓela 
awara dza 10-11 vhusiku 
vhuṅwe na vhuṅwe.

Ndi a kona u ḓiṱhogomela. Ndi a ḓihudza 
ngauri ndi na mutakalo wavhuḓi.

Ndi khou gudisa na Tsumbe u vha na 
mutakalo wavhuḓi.

Ndi a fulufhela uri na vheiwe ni nga ita uri ni 
vhe na mutakalo wavhuḓi!

